ՏԵՂԵԿԱՆՔ
«Հակոբյանը և Ամիրխանյանն ընդդեմ Հայաստանի» (թիվ 14156/07 գանգատ) գործով Մարդու իրավունքների եվրոպական դատարանի կայացրած վճռի վերաբերյալ
 

Գործերի ելակետային տվյալները
Մարդու իրավունքների եվրոպական դատարանը (այսուհետ՝ Եվրոպական դատարան) 2019 թվականի հոկտեմբերի 17-ին հրապարակել է «Հակոբյանը և Ամիրխանյանն ընդդեմ Հայաստանի» գործով վճիռը, որով արձանագրել է Մարդու իրավունքների եվրոպական կոնվենցիային (այսուհետ՝ Կոնվենցիա) կից թիվ 1 արձանագրության 1-ին հոդվածի խախտում: 
Գործերի փաստական հանգամանքները
Դիմումատուներին համատեղ սեփականության իրավունքով պատկանել է Երևան քաղաքի կենտրոնում գտնվող 222 քմ մակերեսով հողամաս և 124,52 քմ մակերեսով տուն, որը նրանք գնել են 2001 թվականի հոկտեմբերի 23-ին՝ 84 466 500 ՀՀ դրամով:
Այդ գույքն օտարվել է 2006 թվականին՝ 2000 թվականին սկիզբ առած սեփականության հարկադիր օտարման գործընթացի շրջանակներում: 2002 թվականի օգոստոսի 1-ին ՀՀ կառավարությունն ընդունեց թիվ 1151-Ն որոշումը, որով հաստատեց Երևանի «Կենտրոն» վարչական շրջանի վարչական սահմանում պետության կարիքների համար քաղաքաշինական նպատակներով վերցվող անշարժ գույքի օտարման գոտիները` 345,000 քառակուսի մետր ընդհանուր մակերեսով:  
Դիմումատուները, դիմելով Եվրոպական դատարան, մասնավորապես պնդել են, որ իրենք անօրինական կերպով զրկվել են իրենց գույքից, և դա որևէ հանրային շահ չի հետապնդել, իսկ շնորհված փոխհատուցումը եղել է անհամաչափ: 

Սույն գործով Եվրոպական դատարանն արձանագրել է Կոնվենցիային կից թիվ 1 արձանագրության 1-ին հոդվածի խախտում:
Եվրոպական դատարանը նշել է, որ նախկինում քննել է ներպետական օրենսդրության նույն դրույթների կիրառմանն առնչվող բողոքներ Հայաստանի դեմ բերված բազմաթիվ գործերում և եկել է այն եզրահանգման, որ գույքից զրկելը չի կատարվել տվյալ ժամանակահատվածում գործող «օրենքով նախատեսված պայմանների» համաձայն։ Եվրոպական դատարանը սույն գործում այդ եզրահանգումից շեղվելու որևէ պատճառ չի տեսել:
Հետևաբար տեղի է ունեցել Կոնվենցիային կից թիվ 1 արձանագրության 1-ին հոդվածի խախտում։

Արդարացի փոխհատուցում
Գործի քննության արդյունքում Եվրոպական դատարանը Հայաստանի Հանրապետությանը պարտավորեցրել է դիմումատուներին վճարել 259 000 եվրո՝ որպես նյութական և ոչ նյութական վնասի, ինչպես նաև ծախսերի և ծախքերի հատուցում:




	ԾԱՆՈԹԱԳՐՈՒԹՅՈՒՆ. 

«Հակոբյանը և Ամիրխանյանն ընդդեմ Հայաստանի» գործով վճռում արձանագրված խախտումն իր բնույթով կրկնվող է:
Ինչպես արդեն նշվեց, Եվրոպական դատարանն արդեն իսկ հայտնաբերել է Կոնվենցիային կից թիվ 1 արձանագրության 1-ին հոդվածի խախտում հասարակության և պետության կարիքների համար սեփականության օտարման նշված գործընթացի վերաբերյալ ներկայացված մի շարք գանգատների քննության արդյունքում:
Մասնավորապես, «Մինասյանն ու Սեմերջյանն ընդդեմ Հայաստանի» խումբ գործերով[footnoteRef:1] Եվրոպական դատարանն արձանագրել է, որ Կոնվենցիային կից թիվ 1 արձանագրության 1-ին հոդվածին համապատասխան դիմումատուներին սեփականության և օգտագործման իրավունքներով պատկանող գույքի վերաբերյալ Հայաստանի Հանրապետության Ազգային ժողովի կողմից որևէ օրենք չէր ընդունվել, ինչպես նախատեսված էր ՀՀ Սահմանադրության 28-րդ հոդվածով, և գույքի օտարման ողջ գործընթացը` ներառյալ փոխհատուցման չափը որոշելու կարգը, կարգավորվել էր ՀՀ կառավարության որոշումներով: Հիմք ընդունելով նշվածը՝ Եվրոպական դատարանն արձանագրել է Կոնվենցիային կից թիվ 1 Արձանագրության 1-ին հոդվածի խախտում:  [1:  «Մինասյանն ու Սեմերջյանն ընդդեմ Հայաստանի», «Հովհաննիսյանն ու Շիրոյանն ընդդեմ Հայաստանի», «Երանոսյանը և այլոք ընդդեմ Հայաստանի», «Դանիելյանը և այլոք ընդդեմ Հայաստանի», «Թունյանը և այլոք ընդդեմ Հայաստանի», «Բաղդասարյանը և Զարիկյանցն ընդդեմ Հայաստանի», «Ղարիբյանը և այլք ընդդեմ Հայաստանի», «Ղասաբյանը և այլք ընդդեմ Հայաստանի» (թվով՝ 8 գործ) ] 






